
						વિકિસ્રોતમાંથી

					

					


					
					
					આ પાનાનું પ્રુફરીડિંગ થઈ ગયું છે



બહુ વિધ પડે છે બુમ, બહુ વિધ બણગાં વાજે;

બહુ છૂટે છે બાણ, ઘણાં નિશાન જ ગાજે;

ચોવિધ પડે છે ચીસ, રીશથી રણવટ ખોલે;

ધ્રુજે સર્વે ધરણ, દિક્પાળ દિશા દશ ડોલે;

રખે અંગદ માર્યો જતો, રામજી રોશ ધરી રટે;

હનુમંત તમો બેશી રહ્યા, એ તો ગુણગણ નવ ઘટે. ૩૩૫



હનુમંત-રઘુનાથ પ્રત્યે હાથ, જોડી બલવંતો બોલ્યો;

અંગદ પ્રાક્રમી અનંત, ખરો પટંતર ખોલ્યો;

અંગદ સામું જે જુએ, અધિક દૃષ્ટિએ આડી;

શેર નથી ખાધી સુંઠ, નથી જન્મ્યો કો માડી;

શ્રીરામચંદ્ર પ્રતાપથી, એ શૂર પડાવે સાખને;

દાનવ સઘળા દેહવટ કરે, દશકંધ સરખા દશ લાખને. ૩૩૬



દશરથ તણા કુળ દીપ, સુણો તો કહું એક સાચું;

સુઝે મુજને સત્ય, કિંચિત્ માત્ર નહિ કાચું;

અંગદ ને દશકંધ, વિવાદ કરંતે વઢિયા;

જોરાળા મહા જોદ્ધ, પરાક્રમી પરાજે પડિયા;

હશે બૂમ પડાવી બહાદૂરે, ખાતર નીશે તેની ખરી;

જિત નગારાં દેઇને, અંગદ આવે ફોજે ફરી.  ૩૩૭



કવિ-મહોકમ દીધો માર, અંગદને રાયે આપે;

ન ગણે લેખા માંય, હાથ શ્રીરામ પ્રતાપે;

લખ બોતેર હજાર, તણા તો હંસ જ હરિયા; 

વાડીમાં કૂપ વિશાળ, ભૂપ સહુ તેમાં ભરિયા;

બાકી બૂમ પાડી ગયા, ગધ લંકા ગુણ ગામને;

ઉત્પાત કરીને આવિયો, શરાણાંગત શ્રીરામને. ૩૩૮



દંડવત્ કીધા દશ વીશ, શીશ નમાવ્યું નેહે;

સુખનું સાગર સર્વ, દૈવત પામ્યા સહુ દેહે;

શીશપર મૂક્યો હાથ, વાતો પૂછી રઘુનાથે;

રામ-વિષ્ટિની કહો વાત, રીઝ થઇ રાવણ સાથે;

સીતાને સહજે આપશે, કે કરવી રાઢ પડશે ઘણી;

અંગદને એમ પૂછિયું, કોટિ બ્રહ્માંડ કેરા ધણી.

